
1Yon

Weng sinik so ami sung uta ko.
1Nuka Weng sinik so ami sung uta kim goduya-
muw. Kale Weng be suwayo katow kal aka alam

kano Motabid sun tein tasa. Kale nuka nuluta
alam weng kidilaw naduwe nulum kin tuw atam

ausuduw. Kale afan nuka atam naduwe nulum
teng uyo yak malelaw ausuduw kala.

2Kale Weng alam kano Motabid sinik so biydmin
be Natim Got so teinsano, kinim kei misuna nuluta
atamsuduw kayo be bakayabuw.

3Kale aka nulum kin atam naduwe nuluta weng
kidilaw ausuduw kayo kano bakoyamuwo, kibil
kiliwso am sung uyo kidi nadiwe maek num Na-
tim Got so Yesus Kadais so gu makuw kei buduw

tadlwo nikil dak mak dadum kala.
4 Kale num sauk kon belami goduyamuw, be

watawo kaleyo ba, kiwso nuso nikil makuw atin
idak abin teinum kala. Kaleyo ko.

Got be Lanin ko.

5Kale kamane weng bela Min alami dim kal kidi
suduwo bakoyamuw kala. Kale Got be lanin, kata
ami tem kaok be atin midilin katiw so ba ko.

6 Kale nuka bako naduw Got so gu makuw kei
buduwo, kal bom naduwe midilin kukuw faku
buduw namti, nuka ibakanin kinim kei buduw
ade tatun weng uyo mak kidilongin danim dako
buduw.

7 Kata nuka ldnin dim buduw kai, Got lanin
taw kei naduwe gu makuw kei buduw Yesus ami

kaim ata tabe num ban keimin uyo adikum ginga
imkanba kala.

8 Kaleyo nuka bako naduw nuka ban keimin
banimo, kalbuw kai, nuka nulum ban keimin uyo
kal keidongin danim dako naduw faltibuw, kale
tatun weng uyo num aket tem so bongin banim.

9 Kaleyo nuka ban keimin uyo kuw misun da
Got bakadawokabuw, aka alam weng takadayam
kanayamokabi. Kalesa uyo afan leiw kidel abo
num ban keimin lukuwa kuddyam nadane ginga

imud4 kidel keidokabuw kala.
10Kaleyo nuka bako nuka ban keimin so keidon-

gin danimo kalanokabuw namti, nuka be bako,
Got be ibakamin kinimo, akbuk kala. kaleyo ami
weng ayo num kidin tem so mak boma banim ko.

2

Kadais be num dakdyamin kinim ko.

1 Nalam muduw kiba, sauk Lkon bela
goduyamino, kiba ban keimin uyo kudalin kala,
kale nadino ko. Kan ata ban keiba namti, Yesus
ata kuw kukuw kidel kanamin kinim, kale ata
num guew dudu num sung Natim Got bakadaba.

2 Kale aka num abino kalin umi Got wane
ilkadawin ade alata. Kale aka numi kuw b4, aka
adikum bakan kuw tabodu wanang kinim mit
makuw numi ko.

3 Kale nuka Got weng kanamino, yakba uyo
kidi fainfainokabuw, beta atin kal keidomo Got be
afan nulum kal kei buduw ka, kalokabuw.

4 Kata kinim mak bako nada, “naka Got be
nalam kalo,” kalba, kata alam weng kidi fainfain-
ongin banim kei be namti, aka ibakanin kinim ade

aka tatun weng uyo ami kidin tem so mak bongin

banim. . .
5> Kata kan kinim ata Got alam weng kidila-

wokaba, atin Got alam aket kukddawin uyo atin

weina dau daw adik dadokaba. Kale beta kano
naduwo nuka atin kal kei afan Got so buduw ka,
kalokabuw ko.
6 Kata kan ata bako nada Got aso bi, kala namti,
ﬁk? atin Yesus Kadais am kanamsa alataw keidak
ala.
7Nam lonal kiba, naka bula alokso weng sawa

goduyami b4, kata bo dil weng sawa suwayo
kamakikiw mit tabin kal, kal keisiwo asawil go-
duyami ko.

8 Kata kamane naka alo alokso weng sawa mak
bela goduyami. Kale sawa bela atin afan, kale bo
kibil Yesus ami dim ken weng dam uyo utamodiw
ade ken kilim kidin tem kal utamodiw ka. Kale
midilin bo tade abebu ade lanin tatun ude mit
bakada eidabu ka.

9 Kan ata bako nada naka lanin dim bi kae, kal
bom nadane alam duw ifin ita sakik ita bom keiba
namti, aka midilin tem kal bom kanaba ko.

10 Kale kan ata alam duw ifin iyo aket kukayaba
namti, aka lanin dim kal sun kuw be kayo aka
watawnak uta am kidin tem buno masi, leiw aki-
dawu bim gi dddoma banim.

11 Kaleyo kan ata duw ifin sakik itabe namti,
aka midilin tem kal bom nadane midilin tem kdaba,
kata alami leiw abeba uyo am kal banim, aka
midilin ta bom kin akidawu, kibit kabut kaba kala.
12Kale naka nalam muduw kimino, kale sauk kon

bela goduyami. Be watawo kaleyo b4, kimi
ban keimin uyo Yesus alam win tudow dim
takan keiyamase kayo ko.

13 Kale naka aulal kimino, kale sauk kon bela
goduyami. Be watawo kaleyo b4, kiba
suwayo kamakikiw kal Kadais alam kano
sun Motabid ayo kidela kilim kal keisiw
kayo kala.

Ade naka kinim kasa kasa kimino, kale sauk kon
bela goduyami. Be watawo kaleyo b4, kiba
Mafakim anik anik audaw dawo kawak da
kiwsik matam tiw be sidiw kayo ko.

Kale naka nalam muduw kimino, kale sauk kon
bela goduyami. Be watawo kaleyo b4, kiba
Natim ayo kilim kal keisidiw kayo ko.

14 Kale naka aulal kimino, kale sauk kon bela go-
duyami. Be watawo kaleyo b4, kiba suwayo
kamakikiw kal aka kidela kilim kal keisiw
kayo kala.

Kale naka kinim kasa kasa kimino, kale sauk kon
bela goduyami. Be watawo kaleyo ba, kiba
kitid kuw tabe nadiw Got ami weng uyo
kudew yak kilim kidin tem da nadiwo kayo

Mafakim anik anik audaw dawo kawak da
kiwsik matam tiw abesidiw kayo ko.

Bakan dim umi kukuw uyo aket kukamamin ba.

15 Kiba bakan dim kukuw uyo aket kukdmamin
ba ade bakan dim ufek ufek uyo aket kukdmamin
ba. Kale kan ata bakan dim kukuw uyo aket
kukdmaba namti, aka Natim ami aket kukadawin
uyo ami kidin tem mak bongin banim.

16 Kale bakan dim ufek ufek adikum bulata,
kinim kanoyamu ufek ufek aket waktiydmin so
ufek ufek kin utam aket waktiyamin so kalam ufek
ufek fakan bi kuti badaw umi tok bakan bom idak

teinamin so bidi Natim amiyo kal tadebu b4, kata

bo bakan dim kalo tadebu ko.
17 Kale bakan kuw tabodu sino bakan dim ufek
ufek aket kukdkamin so uyo banimokabu, kata

kinim Got ami weng kidilawamin kinim ata kuw,
sun kano sun bokaba kate.

Ibakamin Kadais imi sung uta.

18 Nalam muduw kiba, afung am ade bela
danabe ka. Kale kiba ibakamin kadais ayo ta-

dokabano kaliw kidisiw. Kale kamane ibakamin
kadais iyo matam seng keibiw kayo nulum kal am

afung am ade dana tada ka.

19 Kale kinim bidi imadd yak kaek abesidiw
be watawo kaleyo bda, ika num kinim mit gu
makuw ba kayo kala. Alo ika nuso kinim mit gu
makuw nam ika imada yak kaek abodiw banim,
kata ika imada yak kaek abesidiw, kayo nuka
uta kukuduno, nuka atin afan kal keidomo, ika
atin adikum num kinim mit gu makuw b4, kala.
Kalesuduw ko.

20 Kata kiba Got ami Sinik Abem ayo tad kiwa
imusa, kayo adikum kiba tatun weng uyo kal
keisidiw.

21 Kale naka afan weng bula atin kim kal ban-
imo goduyami b4, kata bo kibilim kalo asawil
goduyami. Kale be watawo kaleyo b4, ibakamin
adikum uyo tatun weng tem kal mak maek ta-

domu banim.
22 Kale ibakanin kinim be kan ata? Be kinim
mak bako, “Yesus be Kadais bayo,” kalba ata ka.

Kale kinim be ibakamin kadais kayo aka Min so
Alaw so iyo bayo, yakanala ko.

23 Kala kaleyo kan kinim ata Min be bayo, aka
namti, Alaw so bayo, aka ade kan kinim ata Min
be aket kudawa namti, Alaw so aket kudawa ka.

24 Kale akol dufo kamakikiw weng kidisiw uyo

atin kuek aket dd bom nadiwo kala kale bo kan-
abiw namti, kiba Min so Alaw so iyo kiliwso

makuw keidokabiw ka. )
25Kale Yesus Kadais ami weng takaddyamsa ude

sun biyamin sinik kuyamokaba beta ko.

26 Kale naka kinim kan ata tudo imadew yak
kukuw mafak mit unumo kanabiw umi sung uta
goduyam bakoyamono, kanabi ko.

27Kata kiba Kadais ayo Sinik Abem kiwa imuse,
kayo Sinik Abem ayo alam kanom kiwa imube
namti, kiba kinim kukum mak tad kukuyamoma
banim. Kale aka kukuw adikum kukuyamadba,
kata aka afan weng kuw kukuyamdaba ade
ibakamin weng bo kukuyamoma banim. Kale
Sinik Abem ami kukuyamin uyo kidiya bom
nadiwo Yesus alam mit tem bin kala.

28 Au, nalam maduw kiba, sun kuw alam mit
tem bidiwo Yesus ami tadokaba uyo nuka atam
finganin so fatom so keidoluw banim keidum kala.

29 Kale kibilim kal Got ata kuw kidel ade kibilim
kal kan ata kidel kuw keimdaba namti, ata Got ami
man kate.

3

Nuka Got ami muduw ko. )
1 Kale kiba, num Natim ami aket kukdyamin

uyo utamino, ami aket kukayamin uyo atin afa-
lik dukum kayo Got aka nalam muduwo, yakba
kala. Kaleyo afan nuka Got alam man. Kale
bakan kayak ika nuka im kal keidongin banim, be

watawo kaleyo b3, ika Natim Got ayo im kal banim
kayo ko.

2 Nalam nakanum kasal kiba, kamane nuka
Got man, kata num fasu matam naduw kukum
keidokabuw, be num kal banim, kata nulum
kal Yesus Kadais misunokaba kal alataw keidok-
abuw, kawakal aka kanodin kinimo, akokabuw.

3 Kale wanang kinim adikum mimin dok Yesus
di bidiw im aket tem ban keimin uyo kudaliw
banimu nade im aket tem uyo Yesus kidel alataw
keimabiw ko.

4 Kale kinim adikum ban keibiw, ika Got ami
weng sawa ade kallukelbiw ka. Kale Got amisawa

lukelin ude ban keimin uta kala.
> Kata kibilim kal Kadais ayo num ban keimin

beta takan keiyamono, kale tase. Kale Yesus ami
kidin tem ayo atin ban keimin banim,

6 kayo kinim kan ata Yesus ami mit tem be
namti, aka ulum kano ban keimoma banim, kata
aka sun kuw ban keim una namti, aka Yesus be
atamsa ba ade am kal keisa banim.

7 Nalam muduw kiba, dufo bom nadiwo

kanamom ibakanin kinim ta bom tudo imadew
yak leiw kukum unoma kala. Kale kan ata, aka
kukuw kidel kuw keimusa namti, aka ken Kadais
alataw kinim kidel keisa ko.

8 Kan ata ban keimin kuw keim una namti,
aka Mafakim kinim ami ka. Watawo kaleyo ba,
Mafakim aka mit tabin kal ban keim tadanusa,
kayo Got ami Min ayo misuna nada Mafakim ami
wok uyo kuw mafak dadawse kala.

9 Kaleyo kan ata Got ami man namti, aka ulum
kano ban keimoma banim, watawo kaleyo b4,
Got alami kukuw uyo am kidin tem bu ade Got

ayo alam Alaw kayo aka sun kuw ulum kano ban

keimoma banim. ]
10 Kale kukuw taktaku au beta Got ami man
au, beta Mafakim ami man kalin ade bela ka.

Kan kinim ata kukuw kidel fakudongin banim ade
duw ifin aket kuyamongin banim kai, be Got ami
man ba ka.

Aket kudawa kudawain umi sung.
11 Kamakikiw weng kidisiw ade bela kabe kayo

nuka akanum aket kudawa kudawa keimum kala.
12 Kale nuka kinim win Kein alataw keiydmin

ba. Kein aka alam ning anbisa kayo, aka Mafakim
ami keisa. Kale aka yakno nadano ning an-
bisane? Watawo kaleyo b4, aka alami kukuw beta
mafak keidane, ning ami kukuw ata kidel keida au
nadiwo kayo ko.

13 Nalam nikil fikal kiba, bakan kayak imi kus
itamiw kali, kiba beso kuwo kalin ba kala.

14 Kale nuka Got afan kalin kinim madik
iyo aket kukdyabuw namti, uta kukuyam nuka

fikalandmin uyo kuda yak sun biyamin umi mit
tem unebiwo yakbu, kata kan ata akanum kasal
iyo aket kukdyamongin banim kei be namti, aka

fikalandmin mit kal be ko. ] . .
15 Kan ata duwal sakik itamdba namti, akayo ki

kinim amin kinim. Kale be kabalam kal aka Kinim
amin kai, aka sun biyamin sinik so mak am kidin

tem bongin banim.

16 Kale nuka belata kal keidomo aket kudawa
kudawain ade kabeno, kalesuduw ayo ki Yesus

num luk dudu fikalese, kayo nukul nulum duw

ifin im Juk duda bom fikalanamum kala.
17 Kale kinim kisol kayakim ayo duw ifin ufek

ufek iwa bidiw iyo itamoma, kata bo ilim kano

bidiwalo, kale aket kuyamongin banim kei be
aka yakno yakno nadano bako, naka Got aket
kukadawin uyo nam kidin tem buno, kalokabane?

18 Nalam muduw kiba, num aket kudawa ku-
dawain uyo sak bon tem weng so weng baksuk so
uta keimin b4, kata atin aket kudawa kudawain
uyo kana bom kukuw kidel faku bidiwo wanang
kinim iyo num kanabuw uyo utam ilim kal keidin

kala.
19 Kale beta nulum kukuw kanamabuw uta abo
naduwo kal keidomo, nuka Got amiyo kal buduw

kale naduwe yak Got ami mit tem uyo finganin
banim atud fakada yak unum kala.

20 Got aka win tabin amsun num win tabin taw
b4, aka adikum ufek ufek mit kal keisa, kayo num

aket uyo ban keimin fatom so keiyamoma, kata
nulum kal aka ken ginga kuyamoma kala.

21 Kale nalam lonal kiba, au, num aket fatom
keimongin banim namti, nuka atud fakada yak

Got mit tem naduwe
22 yakndmin kudumo kale ddkadaluw uyo ku-

damum kala. Kale be watawo kaleyo ba, alo
nuka alam kanamino, yakba uyo kana bom aket
kalfalin kukadabuw kayo make.

23 Kale ami sawa ade bela ka, nuka Min Yesus

Kadais am win dim afan kale naduwe akanum
aket kudawa kudawain uyo kanamum kala. Kale

be Yesus alata kanam kale bakosa.
24Kale beta nulum kal keidomo kan ata Got ami
weng sawa kidilaw be kai, aka Got so be ade Got

akal aso be kalin kala. Kaleyo beta atam nuka kal
keidomo, nuka Got so buduw ka kalbuw. Kale be
Got alam Sinik Abem dauyamsa alata afan weng
bakayaba kayo ko.

4

Ibakamin sinik so afan bakamin sinik so umi
taktakin sung uta ko.

INalam duw ifin kiba, wanang kinim bako nuka
Got Sinik dabadusuwo, kalbiw iyo afano kale aket
kukdyamin ba, kata kiba sinik be afet dau afan
Got amiyo kal tadeba, kaleyo kuw kala. Kaleyo
ibakanin lum senin kinim seng iyo bakan adikum
yak aba maek aba ausidiw ko.

2Kale belata kana bomo ken kaik fen au, be Got
alam Sinik Abem be kalokabaw ko, sinik weng ayo
bako nada, Yesus aka madak kinim nulum dam
taw wakak kiwase kala namti, beta afan Got alam

Sinik Abem ka.

3 Kata sinik weng ayo bela bakodongin banim
keibe kai, kinim aka Got Sinik fakube b4 kala. Kale
kan ata Yesus sinik kae, kale iwalawin sinik faku be
aka ibakanin Kadais ko. Kiba weng bela kidisiw
be bako, ibako Kadais kae kalin tadokaba kalesa
kai, kamane kal tad bom kanaba ka.

4 Nam muduw kiba, ibako Kadais kae kalin
ayo akadaw tam tiw abesidiw, kale kiba Got ami

muduw kala. Kale Got ami kim kidin tem teinbe
ami kitid dukum be mew ibakanin Kadais bakan
kayak ami kitid akadawsa.

5Ibakanin Kadais aka bakan dim kayak kale aka
bakan dim ufek ufek sung uyo sun kuw bakamala.
Kale bakan dim kayak kinim madik ika am weng
kidi bom nadiw afano kalanaliw, be watawo ka-
leyo b4, ika bakan kayak kayo ko.

6 Nuka Got amiyo ade kan ita Got ilim kal
keibidiw kinim ita kuw num weng be ken
kidiyamodiw kinim ko. Kata kan ata Got ami

b4, ika num weng uyo kidilodiw banim, kayo
nuka ken bemi kukuw uyo afet dau au, kanodin

beta Got Sinik ami kukuw ade beta ibakanin sinik
ami kukuw kalum kala.

Got kalfalin so num kalfalin so umi weng sawa
uta ko.
7 Nalam duw ifin kiba, nuka aket kudawa ku-
dawa bom naduwo kala, watawo kaleyo ba, aket
kudawa kudawain uyo Got amiyo kal tadebu kayo

ko. Kale kan ita aket kudawa kudawain bidi Got
ami muduw ade Got ayo ilim kal.

8 Kata kan ita aket kudawa kudawongin banim,
ika Got im kal banim. Kale be watawo kaleyo b4,
aket kudawa kudawain be Got alata kayo ko.

9 Kale Got ami aket kuyamsa umi kukuse ade
alam Min yanmdk makuw dauyamse ayo Min
Yesus dabadala madak bakan tase, kayo nuka ami
dim sun bokabuw.

10 Aket kudawa kudawain ude bula ka, nuka
atin Got kidela aket kudawongin banim, kata
aka atin aket dukum kuyamsa, kayo alam Min
dabadala maddak num ban keimin wane ilulaw
nadane umi dim num ban keimin lukuwa
kuddayamase kala.

11 Kale nalam duw ifin kiba, Got aka belata kano
aket kuyamase namti, nukul kano aket kudawa
kudawa yum kala.

12 Kale be kinim so mak Got be atamsiw b4, kata
nuka akanum ata aket kudawa kudawa keimuw
namti, Got ayo num kidin tem kal be ade num aket
kudawa kudawain uyo atin kidela kuyamokaba
ko.

13 Beta kano nulum kal keidomo, nuka Got so
buduw ade aka num kidin tem be kalum kala.

Kale be wataw ata ba, aka alam Sinik Abem
dauyamse kayo ko.

14Kale nuka atamsuduw, kayo yak kinim madik
iyo bakoyam Natim ayo alam Min dabadalamadak
tad bakan kayak ban keimin kail ba takeikuya-
maseno, yakanaluw ko.

15 Kale kan ata aka bako Yesus aka Got Mino,
kalba namti, kinim be Got am kidin tem be, kale
aso Got kidin tem be ko.

16 Kale nuka nukul afan kale Got aket kukdyaba

umi dim teinum kala. Kale Got aka aket ku-
dawa kudawain ade alata, kayo kan ata Got aket

kukdyamin umi tem be namti, aka Got ami tem

badane Got akal ami tem bada keibiw kala.
17 Kale num kidin tem aket kudawa kudawain
umi kidela kukdyamin umimit uyo ki am afung am

dana atud fadalokabuw uyo watawo kaleyo ba,
num bakan dim biyamin uyo Yesus alataw keisuw
kayo kala.

18 Nuka kinim atin aket kidel kuyamsa kinim
ayo atam finganoduw banim. Kale ami atin aket
kidel kuw kuyamsa ta bom num sok gei imu-
dokaba atud finganin uyo takan keiyaba. Kale
be watawo kaleyo b4, finganin aket fukanin uyo
kanamom sok gei imkanin, kayo nuka finangin
aket keiyamabe namti, bu kuku nuka ami atin
kidel kuw aket kukayamsa uyo num kidin tem
mak bongin banim kayo ko.

19 Nuka aket kudawa kudawabuw, be watawo
kaleyo b4, Got asik kamakikiw aket kuyamsa kayo

a.

20 Kinim kan ata bako, “naka Got aket ku-
dawsino,” kalba, kata alam duw ifin iyo aket kus
itabe namti, aka ibakamin kinim, kale aka alo

kinim alam kin itamanba iyo aket kuyamongin
banim namti, aka Got alam kin atamoma banim
ayo aket kudawoma ba ka.

21 Kale Kadais aka belata kanamino, kale
kuyamsa uyo bako, “kan ata Got aket kudawa
namti, aka alam duw ifin iyo aket kuyamak kala.”
Kalesa ko.

)

1Kale kan ata Yesus Kadais be afan Got ami Man,
akeil nadane alaw aket kudawa namti, alam Man
so aket kudawa ka.

2 Bekalata kanoyo kal kei nuka Got ami Man
iyo aket kuyam buduw be kalin ka. Kale be Got
aket kukddawin ade alam kanamino, yakba uyo
aboyamin uta ko.

3 Kale num Got aket kukddawin namti, bela ka,
nuka alam kanamino, yakba uyo abo nuduwe
alam kanamino, yakba uyo fitoduw banim,

4 watawo kaleyo bd, adikum Got ami man iyo
ken bakan kayak imi kukuw uyo ken nulum afan
kalin tuw anik anik auyamoduw kayo kala.

5 Kan ata bakan kayak kukuw uyo anik anik
auyamomane? Alam be yak kan ata Yesus be afan
Got alam Min, kalbiw ita kuw ka.

6 Kale Yesus Kadais ami tasa, aka wok ban

bomin wok so kuw tase ba ade alam fikalesa kaim
so kuw tasa b4, kata aka wok ban bomin wok so

alam fikalesa kaim so alew alew uso tasa. Kale
be Sinik Abem alata afan kin walasa, be watawo
kaleyo b4, Sinik Abem ayo atin afan kayo ko.

7Kale kin walamin bela alewbino,

8 kale mak be Sinik Abem, mak be wok ban
bomin wok, mak be Yesus alam fikalesa kaim, ita
kin wala adikum au, kalesiw ko.

9 Nuka nulum kal kinim imi kin walaliw, be
nuka afan kalanaluw, kata Got ami kin walamin
utane atin kitid. Kale Got ami alam Min kin
walamin ade alewbinon bidimi dim kal ka.

10 Kale kan kinim ita Got alam Min aket ku-
dawiw namti, ika bemi kin walamin be ilim aket
tem be, kata kan ita Got afano akongin banim
namti, ika Got be ibakamino, akbiw. Kale be
watawo kaleyo b4, ika Got ami alam Min kin
walamin sung uyo afano kalongin banim kayo ko.

11 Kale Got ami kin walamin bula bako, Got aka
sun biyamin kuyamase ade sun biyamin uyo alam

man dim bu. ) o
12 Kan ata Min so be namti, aka sun biyamin

sinik so be, kata kan ata Got ami Min so bongin
banim namti, aka sun biydmin sinik so bongin
banim ko.

Weng adik adik uta ko.

13Naka weng bela goduyamino, kan ata Got ami
Min win dim afan kalbiw iyo kal keidomo, nuka
sun biyamin uyo kudulokabuw ka kalin kala.

14 Nuka Got kin dim atud fakaddyamin uyo
kudusuduw, be watawo kaleyo b4, atin nulum
kal keidomo, yakndmin mak kudulumo, kale
dakadaluw alam aket keno, kalba uyo aka ken
kidiyamoma ka, kalbuw kayo ko.

15 Nuka nulum kal kei aka num weng
kidiyamabe kaluw namti, yaknamin ufek ufek
mak dakadalawokabuw, afan Got aka kuyamokaba.

16 Kale kan ata am duw mak atama ban keida,
kata bo atin tudo dew yak fikalandmin mit una

Got falelawoma banim keimin umi ban keiba ba
namti, aka Got amaneng dukadawano, Got ayo

dew maek sun biyamin mit tadak kala. Kale bela
ban keidiw tudo imadew yak fikalanamin mit tem
unemin umi guton uta ba, kata ban keidaw tudo
imadew yak fikalandmin mit tem unemin ukul bu
ko. Kale naka yak kinim ban keidiw tudo imadew
fikalandmin mit tem unom mew yak Got falela-
wongin banim keiyamin umi ban keimin uta naka
bako Got amaneng, dukadawino, yakbi ba kala.

17 Kale adikum kukuw mafak be ban keimin,
kata bo tudo imadew yak fikalanamin mit tem

unemin ba. ] ]
18 Nuka nulum kal Got ami muduw iyo mak sun

kuw ban keimin ba. Be watawo kaleyo b4, alo Got
ami Min ta bom ban keimin uyo falkalo modawa
Mafakim ayo daw mafak dddoma banim kayo ka.
19 Nulum kal, adikum bakan kadak bo Mafakim
ata ta bom kin mo be kata nuka Got ami muduw

a.

20 Nuka belaso kal keidomo, Got ami Min ayo
maddak nadane kal keimin kuyamase, kale nuka
tatun kinim ayo nulum kal keisuduw. Kale be

alam Man Yesus Kadais ata tatun kinim ade ata
afan Got ade alata sun biyamin mit Kinim kayo

nuka aso makuw buduw kala. ] ] ]
21 Nalam muduw kiba, ibakamin got iyo kiba

meyak falayamin ba. Kiba takas yak kaek abe
bom nadiwo kala.

